آذربایجان ادبیاتی افشاریه و زندیه حکومتینده

آذربایجان ادبیاتی اوزون بیر تاریخه مالک اولسادا ، اونون پارلاق دوورلری تیموری لر ،آغ قویونلولار ، قاراقویونلولار ، صفوی لر دووروندن اعتباراً باشلامیشدیر . بو اقتدارلی دورده تبریزلی مولانا میرزه محمّد علی صائب ، تبریزلی میرزه محسن تاثیر ، اردبیل لی شاه اسماعیل صفوی ، تبریزلی علیجان  قوسی و ... کیمی قدر شاعیرلر یازیب ، یاراتماغا باشلامیشلار . مقتدر صفوی حاکمیتی دوریلدیکدن سونرا افشارلار و آز سونرا زندیه حوکومتی گلیر . بو دور آذربایجان ادبیاتیندا سوسقونلوق گورونورسه ده ، بیر سیرا شاعیرلر ال لرین ال لرینین اوستونه قویمادان یارادیجیلیق  ساحه سینده گورکملی قدم لر آتمیشلار . بو کیچیک یازیمیزدا توانیمیز قدر بو شاعیرلرین گوسترمه ینه جان آتاجاییق .
1- میر عبدالفتاح موسوی مراغه ای : زندیه دوورونون ان تانینمیش شاعیرلریندن بیریسی ده ماراغالی میرعبدالفتاح موسوی ایدی . شاعیریمیز فارسجا اثرلرینده اشراق ، تورکجه اثرلرینده ایسه فتاح تخلص ائتمیشدیر .اونون دونه – دونه شعردفترلری نشر اولونموشسادا ، آنجاق حله لیک کلیاتی گون ایشیغینا چیخادیریلمامیشدیر .  فتاح 1175 ده حیات لا وداع لاشیب ، ائله آنادان اولدوغو یئر ماراغادا اوزون تورپاغا قویور . بوگون مزاری ایسته گلی لرینین طرفیندن زیارت اولونمادا دیر . آشاغی دا بو بویوک شاعیریمیزین بیر شعرینین اوخوجوسو اولاق :

قیامت دور گر اول سرو روانیم دورسا رفتاره

یانار عالم  اوزوندن گر نقابین  آتسا یکباره
مگر عاشق قالیر می تا گریبان ائتمه سین یاره

خطا دور چین زولفون گر توکر سه یار روخساره

دوتار ظلمات ماچینی سالیر آشوب تاتاره

***

نه زیبا حسن دور بو سنده ای شوخ ملک منظر

ملامت تختینه اگلنمه دی بیرسن تکی دلبر

نه حاجت قتلیم ایچون خط و خالین گوستره محضر

قیا باخسان قیامت دور تبسم ائیله سن محشر

غرض کویوندا عشاقه اولوم دن غیر یوخ چاره

***

اگر چه بولماسا نسبت اراده آب ایلن آتش

ولیکن بوته ی عشق ایچره فی الجمله اولور بی غش

بو رنگ ایلن سنه نسبت یئتیردیم ای بت مهوش

سنین قاشین – گوزون ، زولفون منیم بختیم کیمی سرکش

منیم بختیم ، گونوم ، عیشیم ، سنین زولفون تکی قاره

***

پریوش لر کونول گنجینه سینی سوکمک ایسترلر

بو مستحکم حصارین برج لارینی چوکمک ایسترلر

بیر اوزگه یئرده عشقین خیمه سینی تیکمک ایسترلر

قاشین ، گوزون کی باش باشا چاتیب قان توکمک ایسترلر

اولور اگری لن ال بیر ائیله ین البته خونخواره ...

2- عبدالرزاق نشاء تبریزی : مولانا عبدالرزاق جهانشاهی نشاء یا همان نشئه ی تبریزی ده ائله تبریزین افشار دورونده کی تانینمیش شاعیرلردن بیریسی ایدی . اونون نسبی جهانشاه قاراقویونلویا چاتمیشدیر . بو شاعیریمیزین دیوانی نشر اولونماسادا ، شعرلرینه آتدا – بوتدا بیر سیرا آنتولوژولاردا راستلاشماق اولاسی دیر . نشاء عومور بویو یازیب – یاراتدیقدان سونرا 1188 ینجی ایل دونیاسین دگیشیر . بو تبریز شاعیرینین ان دقته لایق اثری ، شیعه لرین بیرینجی امامی  حضرت علی ( ع ) نین صفالی حرمینده کی ، او بویوک اماما عاید سویله ییب ، گویا او حرمده قورونان تورکی شعریندن عیبارت دیر کی تام متنی تقدیم اولونور .
بونلاردان علاوه تبریزلی نشئه تاریخ ماده سی ده سویله ین بیر شاعیرایدی . اورنک اولاراق او ، نادرشاهین مقبره سینین بناسینا دایر ده بو تاریخ ماده سین دئمیشدیر :

شه شهان فلک رتبه نادر دوران             کیم اولدو امرینه تابع جهاندا هر کیم وار

بو بقعه صورت اتمامه چون قرین اولدو         ندای هاتف غیب ائیله دی منه اشعار

بهشت دن بیر اثر دور بو نشاء دونیاده     گرک کی یازیلا تاریخی ( جنت آثار ) 1155 هجری  
تبریزلی نشئه نین دادلی – دوزلو غزل لری ده وار کی ، الیازما دیوانیندا گوزوموزه دیمیشدیر . همین شاعیرین ان تانینمیش شعرین کی مولا علی (ع ) حرمینین گیره جینده وورولموشدور ، بیرگه اوخویاق :
شه جم حشمت دارا درایت، نادر دوران

کی تخت دولت جمشیده وارث دور جهان اوزره

 بدخشان لعل و عمان اینجوسین وئرمیش خراجینده

گونش تک حکمی نافذ متصل دریا و کان اوزره

 چکیلمز کهکشانین یایی تک نقاش اگر چکسون

مثال قوت بازوی اقبالین کمان اوزره

 بلند اقبال اولان اعدالرین هم سربلند ائیلر

مکرر ائیله میش دشمنلرون باشین سنان اوزره

 عیار خالص اخلاصین ائدوب دور گون کیمی روشن

قضا جریان ائدوب فرمان کمان عزّ و شان اوزره

 کی لازیم دیر علی نین روضه ی پاکین طلا ائتمک

منوّر دور مقام مهر دایم آسمان اوزره

 زهی نام همایون کیم یازاندا کاتب قدرت

گره ک طغرای بسم الله چکسونلر نشان اوزره

 او کوکب کیم کی افلاک جلالت ایچره انوارین

سالوب چرخ چهارم دن زمین اوزره ، زمان اوزره

 اولور مرآت دینین صیقلی دولت بو اوزده ن دور

قضا تخت خلافت رسمین ائتمیش دور جهان اوزره

 وجود بخت ایچون علت گر ک ناچار چار اولسون

مؤخر علت غایی اولور ظاهر عیان اوزره

 سن اول کامل بهادور سن گرامی سن کی حقینده

دئمیش هر جوهر پر قیمت ناقص کمان اوزره

 شها! بی اختیارم مدح شهنشاه دؤورانه

بو یوزده ن دور مکرر ائیله ر م جاری زبان اوزره

 دلیل شوکتی بس دور همین نام همایونی

معانی لفظ ده ن ظاهر اولوب لوح بیان اوزره

 دگیل دور کهکشان تسخیر ایچون عزم ایلیوب کیم
کمند همت والاسون آتمیش آسمان اوزره

 ائدوب ایجاد ایچون صانع بو شاهنشاه دورانین

حصول مقصدین فرمانینه توام جهان اوزره
دئییل دور کهکشان تسخیر اوچون عزم ایلیوب گویا

کمند همت والاسین ائتمیش آسمان اوزره
 رضا وئردی اونا سلطان روم اسکندر ثانی

کی واجب دور دعای دولت اسلامیان اوزره

 زهی شوکت کی گر کفار ایلن عزم ائیله سون رومه

چکرلر منت شمشیرینی باش اوسته جان اوزره

 صلاح دولتینی ایسته ین بغداد والی سی

چالوب اتهام ایچون سعی ایله دامانین میان اوزره

 او صاحب جاه کیم ذکر ائتسه لر نام گرامی سین

ائدرلر احمد اسماء ایلن جاری زبان اوزره

 بو خیر امرین مهیا اولدو چون اسباب اتمامی

رضای پادشاه تاج بخش کامران اوزره

 زر نابین عیارین ائتدی اؤز اخلاصی تک شاهد
معیر نقد جان ایلن معادل امتحان اوزره

 ملائک اولدولار همدست استادان چابک دست

طلادان آسمان ایجاد اولوندو آسمان اوزره

 ضریح اوزره منور گنبد خورشید خاصیت

سانورسان قبه یاقوت احمر دور جنان اوزره

 گؤگول پرواز ائدوب سر طوق زرینین خیال ائیلر

کی آچمیش بال طاووس بهشتی آشیان اوزره

 مؤذن بلبل تسبیح خوان و صحن گولشن دور

قیزیل گول غنچه  سی گلدسته لر باغ جنان اوزره

 تمنای سلاطین دور یوزین سورتمک بو درگاهه

زهی رفعت کی ایستر صدر دوشسون آستان اوزره

 دئیرکن عقل ظاهر بین منه شول قبه دور گویا

کی اولموشدور طلای ناب ایله زرین جهان اوزره

 جوابیم « نشئه » اولدو مصرع تاریخ اتمامه
ادب بیل مهر ساکن دور مطافی انس و جن اوزره (1156)
3-اشرف طسوجی : تاسف له آدی ایله اثرلری بیر اوقدر تانینمامیش قالان شاعیرلریمیزین بیریسی ده ائله طسوجلو اشرف اولموشدور . بو آرزی گوز شاعیریمیزین حیاتی ایله یارادیجیلیغینا دایر تبریزده عومور – گون قویان رحمتلی اوستاد بیت ا... جمالی ساعات لار وقت قویوب ، نهایت لیسانس تئزین ائله بو شاعیره گوره تبریز اونیوریسته سیندن یاخشی نومره ایله بیتیرمیشدیر . بو آدی نسبتاً آز دئییلن شاعیر 1189 ینجی ایل طسوجدا آنادان اولوب ، 1268 ینجی ایلده ایسه دونیاسین دگیشمیشدیر . اشرف طسوجی اوزوندن تورکجه – فارسجا بیر سیرا شعرلر یادیگار قویموشدور کی بورادا اونون بیر غزلی سونولور :

نه شور دور بو نه غوغا نه ناله و شیون

نه ماتم ایدی بو کیم آغلاشیر زمین و زمن

گئیبدی جامه ی ماتم سپهر مینایی

نشاط خانه ی عالم اولوبدو بیت حزن

بنفشه و گول و گولزار سرنگون و نزار

هزار و سار گولوستان ابکم و الکن

گزم چاناقیدی بو یا پیاله ی لاله

خرابه کونلوم اولوبدور بو یاکی ربع و دمن

بساط تخت سلیمان اولوب عجب بر پاد

تاخیبدی خاتم جم بارماغینا اهریمن

محرم آییدی بو کیم بئلیم کیمی بوکولوب

و یا کمان حسین شهید لاله کفن .
4-ملا باقر لیواری : او مرند یاخینلیغیندا اولان لیوار کندیندن ایدی . یاشامیندان هله بیر او قدر معلومات الده یوخدور . اما یزدیقلارا گوره 1200 هجری ده اوز کندلرینده اولوب ، ائله اورادا تورپاغا گئتمیشدیر . مع الاسف بو شاعیرین شعرلری هله یئکونلاشمامیشدیر . اما گاهدان اوردا – بوردا گورمک مومکون اولور . ملاباقر لیواری آذربایجاندا زندیه دورونون ایتگکین شاعیرلریندن ایدی . بو آرزی گوز شاعیریمیزدن بیر شعر تقدیم اولور :
غفلت
دلا غفلته عمری ایلدون انمام دنیاده
طریق طاعته هیچ ایتمدون اقدام دنیاده
بوگونون بیر مثل دورکی صباحی واردی البته
قیامت صبحینون فکرین ایله بوشام دنیاده
گل ای مرغ طمع کرکس کیمی هر جیفیه یه قونما
هماتک اوج پرواز اول چوخدور دام دنیاده
مگس وار اغنیانونی کاسه سینه چوخدامیل اتمه
طمعندن اوتری قیلما اونلار اکرام دنیاده
بهائم تک گیجه گوندوز ییوب یاتماقه جهدایتمه خدا
انسان دیوب سن اولما کالانعام دنیاده
بهشته پاک گیتمک لیک گرگدی یوخسا قویماز لار
نه دن توبه علین ایتمه سن حمام دنیاده
دنیای فانی
دل فنامملکتین ایتمه تمنا گیدورم
چون حقیقت ده دگول مسکن و ماوا گیدورم
اختلافیم ندی ابناء زمانیله منیم
منکه تنها گلویم ایتدی که تنها گیدورم
باخمادیم وضع جهانه نظر عبرتیله
نجه کی گلموشم اعمی گینه اعمی گیدورم
تازه گون
یتمه دی بیر تازه گون تایتمه سون غم تازه سی
یا گلور ظالم سسی یا مرگ دوست آوازه سی
انس هیئت اجتماعیندن کونول بیزار الور
"باقرا !" شکر ایله باغلاندی باشون دروازه سی
قایناقلار :

1-یادداشتهایی از تاریخچه زبان و ادبیات ترکی آذربایجانی در این سوی ارس  - رضا همراز – نشر یاران ، 1395 تبریز 
2- گوزل لرین آخیره قالمیشلاریندان ، اوستاد بیت الله جمالی – رضا همراز ، آذرتورک درگی سی
3-دیوان نشئه تبریزی ، توپلایان اصغر علمی – اون سوز : رضا همراز
4-نشاء تبریزی ، محمّد علی حسینی – وارلیق ، سایی114 ، پاییز 1378 – تهران

5- عالم آرای نادری – محمد کاظم مروی وزیرمرد / تصحیح : دکتر محمد امین ریاحی / اوچونجو نشر 1374 ف تهران ، علمی نشری
